
hodisalarining rivojlanishi bilan birga kechadi. Jamiyat barqarorligini saqlab qolishda yosh 

avlod vakillarining maʼnaviy qiyofasi muhim rol oʻynaydi. “Yoshlar maʼnaviy salohiyatini 

yuksaltirish avvalo, qisqa va uzoq muddatli taktika va strategik dasturlarning belgilab olinishi 

bilan boshlanadi”[1.441]. Yoshlar maʼnaviyatini tushunishda umuman madaniyat 

tushunchasini chetlab boʻlmaydi. Maʼnaviy salohiyat tushunchasi oʻzida falsafiy, tarixiy, 

etnografik, psixologik, sotsiologik va boshqa yoʻnalishlarni mujassam etgan va mazkur soha 

vakillarining eʼtiborini oʻziga tortib kelgan. 

Mavzuga oid adabiyotlar tahlili. Yoshlar maʼnaviy salohiyatini yuksaltirishda 

innovatsion targʻibot texnologiyalarining samaradorligiga oid manbalar T.Alimardonovning 

“Jamiyatda siyosat va axloq muvozanati muammolari”, I.Ergashev va bosh. “Milliy gʻoya 

targʻiboti texnologiyalari”, R.Galeyevning “Duxovnыy potensial kak obʼyekt issledovaniya i 

upravleniya”, O.Muxammadjanov, F Muxiddinovaning “Oʻzbekistonda Yoshlar huquqi: Qonun 

va imtiyozlar”, I.Saifnazarovning “Maʼnaviy barkamollik va siyosiy madaniyat” asarlarida oʻz 

ifodasini topgan. 

Tadqiqot metodologiyasi. Mazkur maqolani tayyorlashda kompleks yondashuv, 

tizimlilik, umumlashtirish, analogiya kabi ilmiy bilish usullaridan foydalanilgan. 

Tahlil va natijalar. Maʼnaviy salohiyat uzoq yillar va avlodlar almashinuvi natijasida 

tarkib topgan, madaniy anʼanalar siyosiy amaliyot meʼyorlari, gʻoyalar, turli siyosiy institutlar 

oʻrtasidagi oʻzaro munosabatlarga doir konsepsiya va eʼtiqodlarni oʻz ichiga oladi. U 

insonlarning oʻzlari yashayotgan mavjud tizimga, undagi institutlarga va xatti-harakat 

qoidalariga, alohida shaxs, jamiyat va davlat oʻrtasidagi oʻzaro munosabatlar tamoyillariga 

nisbatan shakllangan intilishi va koʻrsatmalarini ham oʻz ichiga oladi. Maʼnaviy salohiyat 

ijtimoiy-iqtisodiy, milliy-madaniy, ijtimoiy-tarixiy va boshqa omillarga bogʻliq boʻlib, u nisbiy 

barqarorlik, hayotiylik va doimiylikka egadir. U ijtimoiy borliqda sodir boʻladigan oʻzgarishlar 

jarayonida ham sekinlik bilan rivojlanib boradi[2.53-55]. 

Maʼnaviy salohiyat darajasi yosh xususiyatlariga koʻra, ijtimoiy qatlamga mos fiziologik, 

biologik, jismoniy tomondan farqlanishi mumkin. 

Mazmuni. Shavkat Mirziyoyev taʼkidlaganidek, “Ilm-maʼrifat va kasb hunarga intilish, 

oilani muqaddas bilish, maʼnaviy poklik, kattalarga hurmat, kichiklarga shafqat, ezgu 

qadriyatlarga sadoqat kabi fazilatlar azaldan xalqimiz va millatimizning qonida boʻlib kelgan. 

Biz mana shunday maʼnaviy merosimizni nafaqat asrashimiz, balki uni yanada boyitishimiz, 

kelgusi avlodga bezavol yetkazishimiz kerak”[3]. 

Muzeylar, teatrlar, istirohat bog‘lari, madaniyat va aholi dam olish markazlari, badiiy 

jamoalar, orkestrlar, oliy va o‘rta maxsus o‘quv yurtlari, musiqa va san’at maktablari 

yoshlarning madaniy va san’at salohiyatini yuksaltirishda muhim ahamiyat kasb etmoqda. 

O‘zbekiston Madaniyat vazirligi huzuridagi Yoshlar ijodkorligini faollashtirish va ommaviy-

madaniy tadbirlarni tashkil etish departamentiga bir qator muhim vazifalar yuklangan: 

- yoshlarni har tomonlama qoʻllab-quvvatlash, milliy sanʼatimizning rivojlanishida ular 

uchun ijodiy jarayonlarni tashkil etish, faoliyat koʻrsatishlari hamda isteʼdodlarini namoyon 

qilishlari uchun zarur shart-sharoitlar yaratmoqda; 

- Oʻzbekiston vakillarining madaniyat va sanʼat sohasi boʻyicha xorij mamlakatlarida 

taʼlim olayotgan, Respublikada samarali ijodiy faoliyat koʻrsatayotgan ijodkor yoshlarning 

bazasini yaratadi va yangilab boradi; 

- madaniyat va sanʼat sohasidagi iqtidorli yoshlarni xorijiy mamlakatlarda taʼlim 

olishlari yoki malaka oshirishlari, tanlov, festival, anjuman va boshqa madaniy tadbirlarda 

ishtirok etishi uchun tavsiya beradi hamda amaliy yordam koʻrsatadi; 

- ijodkor yoshlarni qoʻllab-quvvatlash maqsadida xalqaro tashkilotlar bilan hamkorlikni 

yoʻlga qoʻyadi; 

- madaniyat va sanʼat sohasidagi taʼlim muassasalari hamda vazirlik tasarrufidagi 

tashkilotlardan ijodkor yoshlar bilan amalga oshirilgan ishlar toʻgʻrisida hisobotlarni oladi va 

umumlashtirish bilan shugʻullanadi. 

Shuningdek, yoshlar maʼnaviy salohiyatini yuksaltirishda innovatsion targʻibot 

texnologiyalarini qoʻllashning asosiy maqsad va vazifalari: 

- targʻibot subyektini ezgu gʻoya bilan bogʻliq mushtarak maqsadlar bilan birlashtirish 

va uyushtirish; 

- muayyan ezgu gʻoyaga ishontirish; 

- demokratik huquqiy davlat va fuqarolik jamiyatini qurishga safarbar etish; 

- maʼnaviy-ruhiy ragʻbatlantirish hamda milliy gʻoya negizlariga boʻlgan ishonch va 

eʼtiqodini mustahkamlash; 

- milliy gʻoya maqsad va tamoyillariga sodiq holda tarbiyalash; 

- yot va zararli gʻoyalar, turli-xil mafkuraviy xurujlar, “ommaviy madaniyat” va “maʼnaviy 

tahdid”larga qarshi gʻoyaviy immunitetini shakllantirish va jamiyat oldida turgan maqsad va 

vazifalarni amalga oshirishda harakat dasturi boʻlishga yoʻnaltirilgan. 

Oʻz oldimizga qoʻygan maqsadga erishishda innovatsion targʻibot texnologiyalaridan 

oqilona foydalanish va tashkil etish kutilgan amaliy samarani berishi mumkin. 

Yoshlar maʼnaviy salohiyatini yuksaltirishda targʻibotni tashkil etishda quyidagi 

texnologiyalar va tashkiliy tamoyillarga amal qilinishi maqsadga muvofiq: 

- keng qamrovlilik, bunda jamiyatning barcha aʼzolariga gʻoyalar xilma-xilligi asosida 

mafkurani singdirish, bu jarayonda aholining barcha qatlamlarini qamrab olish nazarda 

tutiladi. Natijada, jamiyatning barcha boʻgʻinlari mafkuraviy taʼsir doirasida qamrab olinadi; — 

umumiy maqsadga yoʻnaltirilganlik; — faol insonni tarbiyalash va inson salohiyatini yuzaga 

chiqarish mafkuraning bosh maqsadi qilib olinadi; 

- uzluksizlik — targʻibotning makonda va zamonda doimiyligini, uning yaxlit tizim 

shakliga keltirilishini anglatadi. Uzluksizlik tamoyili gʻoyani xalq ongiga singdirish uchun 

mamlakatda muayyan mafkuraviy maydon yaratishni taqozo qiladi. Bu maydondagi har bir 

holat va harakat, jumladan, taʼlim tizimidagi oʻquv rejalari, dasturlar, darsliklar, oʻquv 

qoʻllanmalari, sinf va auditoriyalar, koʻrgazmali qurollar milliy gʻoyaga uygʻun boʻlishini taqozo 

etadi. 

- ketma-ketlik — har bir bosqich uchun istalgan qadriyatlarni singdirish maqsadida 

mafkuraviy tashviqot rejalashtiriladi; 

- bosqichma-bosqichlilik — milliy mafkurani targʻib qilishning ruhiy jihatlari bilan 

bogʻliq boʻlib, ham targʻib qiluvchi, ham qabul qiluvchining muayyan tayyorgarlik 

bosqichlaridan oʻtishini taqozo qiladi. Aytaylik, boshlangʻich sinf oʻquvchisiga milliy 

mafkuraning falsafiy va etnik ildizlari toʻgʻrisida gapirish nooʻrin boʻlishdan tashqari mutlaqo 

samarasiz hamdir. Shuning uchun bogʻchada, boshlangʻich taʼlim, umumiy oʻrta taʼlim, litsey va 

kollejlar, oliy oʻquv yurtlari va mehnat jamoalarida mafkuraviy ish, maʼnaviy tarbiya 

oʻquvchilarning yoshi, bilimi, maʼlumoti kabi jihatlarini hisobga olib borilishi kerak; 

- meʼyoriylik — aksiltargʻibotni keltirib chiqaradigan, hayotdan uzilib qolishga olib 

keladigan balandparvozlik, rasmiyatchilik va takrorlanishlarga yoʻl qoʻymaydi; 

- shaxsiy ibrat — mafkuramizni targʻib qilishda muvaffaqiyatni taʼminlaydigan muhim 

omillardan biri. Maktab muallimi darsda oʻquvchilarga millat manfaatlari, orzu-umidlari, 

intilishlari toʻgʻrisida balandparvoz gaplarni gapirsa-yu, oʻzi hayotda shu manfaatlarga zid 

ishlarni qilsa, bu targʻibotning samarasi nolga teng boʻladi. 

- ilgʻor targʻibot-tashviqot texnologiyalaridan foydalanish — bunda mafkuraviy 

targʻibotga insonlarni mohirona boshqarish usuli sifatida qaraladi. Milliy gʻoyaning targʻiboti 

qotib qolgan narsa emas, faol jarayondir. Shuning uchun uni qadimdan qolgan vaʼz aytish va 

maʼruza oʻqish kabi targʻibot shakllari yordami bilangina keng xalq ommasi ongiga singdirib 

boʻlmaydi. Maqsadga erishish uchun targʻibotning faol shakllaridan, innovatsion 

texnologiyalardan ham foydalanish maqsadga muvofiq. Yoshlar orasida targʻibot olib 

borilganda munozara, bahs, davra suhbati kabi shakllardan oqilona foydalanilsa maqsadga 

tezroq va toʻlaroq erishish mumkin. Yoshlarning fiziologik va ruhiy xususiyatlari vaʼz va 

maʼruzalarni emas, koʻproq interfaol usullar va sanab oʻtilgan targʻibot shakllaridan 

foydalanishni taqozo qiladi[4.41]. 

Mazkur targʻibot tamoyillari milliy gʻoyani inson ongi va qalbiga singdirishning barcha 

bosqichlari uchun umumiy va bir xildir. Turli bosqichlarda, turli shakl va vositalardan 

foydalanganda odamlarning yoshi, kasbi, maʼlumoti kabi omillarni milliy gʻoyani inson ongi va 

qalbiga singdirishda eʼtiborga olish zarur va muhim. 

Gʻoyaviy taʼsirlarga qarshi profilaktik ishlarning mazmunini, shakl va uslublarini, 

muhitning yoshlarga taʼsirini tadqiq qilish zaruriyati quyidagilarni taqozo qiladi: 

- gʻoyaviy taʼsirlarga qarshi dasturlarni yaratish va amalga oshirishda umumiy 

tamoyillarga eʼtibor qaratish; 

- gʻoyaviy tarbiya jarayonida tizimli yondashuv; 

- barcha jarayonlarni uzviy bogʻlovchi monitoring tizimini yaratish; 

- yangi texnologiyalarni jadal qoʻllash va tezkorlikda aprobatsiyadan oʻtkazishni talab 

qilmoqda. 

Yoshlar maʼnaviy salohiyatini yuksaltirishda maxsus maktablar: Ibroyim Yusupov 

(Qoraqalpogʻiston), Hamid Olimjon va Zulfiyaxonim (Jizzax), Ishoqxon (Namangan), 

Muhammad Yusuf (Andijon), Erkin Vohidov (Margʻilon), Abdulla Oripov (Qarshi), Abdulla 

Qodiriy (Toshkent), Muhammadrizo Ogahiy (Xorazm), Halima Xudoyberdiyeva nomidagi 

ixtisoslashtirilgan (Guliston) maktab-internatlarining roli katta[5]. Bu maktablar joylarda 

yoshlar maʼnaviy salohiyatini birlashtiruvchi kuch vazifasini oʻtaydi. Shuningdek, Muhammad 

al Xorazmiy (Toshkent), Mirzo Ulugʻbek (Toshkent), Abu Ali ibn Sino (Toshkent) 

ixtisoslashtirilgan maktablarining faoliyati yoshlar maʼnaviy salohiyatini rivojlantirishga 

qaratilgan[6]. 

Shuningdek, Oʻzbekiston Respublikasi Adliya vazirligi tomonidan 2015 yil 21 iyulda 

768-son bilan davlat roʻyxatiga olingan Respublika Yoshlar markazi yoshlarning ilmiy, huquqiy, 

psixologik, pedagogik, iqtisodiy, tadbirkorlikka oid, ijtimoiy, ijodiy, intellektual, tibbiy, maishiy, 

fan-taʼlim, sport va sanʼat sohasidagi savodxonligini oshirish, kasb-hunarga oʻrgatish 

maqsadida turli oʻquv-amaliy va ijodiy toʻgaraklarni tashkil qilish maqsadida tuzilgan nodavlat 

notijorat tashkilotdir. Respublika Yoshlar markazining taʼsischisi Oʻzbekiston Yoshlar Ittifoqi 

hisoblanadi. Muassasa oʻz faoliyatini Oʻzbekiston Respublikasi Konstitutsiyasi, Oʻzbekiston 

Respublikasining Yoshlarga oid davlat siyosati toʻgʻrisida”gi, “Nodavlat notijorat tashkilotlari 

faoliyatining kafolatlari toʻgʻrisida”gi, “Nodavlat notijorat tashkilotlari toʻgʻrisida”gi qonunlari 

va nodavlat notijorat tashkilotlari faoliyatini tartibga soluvchi boshqa normativ-huquqiy 

hujjatlar hamda ustavga muvofiq yuritadi. 

2019 yil 9-sentyabrda qabul qilingan Oʻzbekiston Respublikasi Vazirlar Mahkamasi 

huzuridagi Prezident, ijod va ixtisoslashtirilgan maktablarni rivojlantirish agentligini tashkil 

etish toʻgʻrisidagi Prezidentning PF-5815-sonli Farmoni hamda ushbu Agentlik faoliyatini 

tashkil etish chora-tadbirlari toʻgʻrisida Prezidentning PQ-4444-sonli qarori ham yoshlar 

maʼnaviy salohiyatini yuksaltirishning konseptual asosini tashkil etadi. 

Xulosa va takliflar. Yoshlarning yangicha fikr yuritishi, dunyoqarashining oʻzgarishi, 

siyosiy va ijtimoiy ongi oʻsishining oʻzi jamiyatdagi oʻzgarishlardan darak beradi. Biz oʻz 

oldimizga qoʻygan bunday ulkan maqsadlarga erishishda mazkur huquqiy asos va islohotlar, 

davlat dasturlari hamda ularning ijrosi, maʼnaviy jarayonlar dinamikasi maʼlum miqdorda 

xizmat qilmoqda. Chunki yoshlar aholining oʻziga xos va ulkan, millat va mamlakat kelajagini 

belgilab beradigan qatlamini tashkil etadi. 

